
সে অনল-কুণ্ডে মুহূর্ত্তে মুহূর্ত্তে
নিক্ষেপে বহ্নির 'পর।

ঋষি কহে “বৎস, হের রে হতাশ
হতাশ-কূপ নেহার;

আশার কাননে পরিণাম এই
নিরূপিত বিধাতার!"

নেহারি আতঙ্কে কম্পিত শরীর,
ভয়ে শিরে কাঁপে কেশ—

ধু ধু করে দিক্ অনন্ত ব্যাদান
বালুময় মরুদেশ;

জলিছে অনল সে বিষম কুণ্ডে
আশাভগ্ন নারী নর

দশ দিক্ হৈতে হতাশ-তাড়িত
পড়ে তাহে নিরন্তর।

হেরি ক্ষণ কাল সে অনল-কুণ্ড
ব্যাকুলিত হয় প্রাণ;

বলি, “শীঘ্র ঋষি পরিহরি ইহা
চল কোন অন্য স্থান।

যেন সে কোন বা অর্ণবের কুলে
বসি নিরখিলে একা,

অকুল সাগরে নিত্য ঊর্ম্মিকুল
নেত্রপথে যায় দেখা;

হু হু চলে জল, অনন্ত জলধি,
অনন্ত ঘন উচ্ছ্বাস;

শূন্য অন্তরীক্ষে অগাধ অনন্ত
ব্যোমকায় পরকাশ;

পক্ষি-প্রাণি-শূন্য নিখিল গগন,
পক্ষি-প্রাণি-শূন্য সিন্ধু;

জলধি-গর্জ্জন কেবলি নিয়ত,
নাহি অন্য স্বরবিন্দু।

